
97

Cose dêllo mai fá? sdegno, e pietæ

Ro començan de brocca a invexendâ.

Questa per sostegnî ra sò meitæ,

Quello per veì s'o se pœu vendicâ.

Amô ghe caccia in testa ch'o porræ

Tutto in un tempo l'un, e l'âtro fâ.

Porta in aggiutto ra senestra man,

Tenta con l'âtra ammazzâ ro Sordan.

Ma non è assæ contra ro Turco forte

Possanza, e vorentæ, che sæ spartîa;

Sicchè, ni a lê dà aggiutto, ni ra morte

A ro nemigo dà, che l'ha ferîa.

E in cangio ro Sordan, per mala sciorte,

Taggia ro braçço, che ra sostegnîa;

Onde per forza cazze o ra lasciò,

E cazzendoghe adosso o ra nissô.

Comme ormo, a ro quæ de Bacco a cianta,

Innamorâ s'abbraççe, e se marîe;

Se côa de vento, o ferro ro desccianta,

Tira in terra con lê ra vigna assie;

Ra fœuggia, che ra veste tutta quanta

Ghe streppa, e pesta re ughe savorîe:

Pâ ch'o se dœure, e ciù dro sœu destin,

De lê gh'incresce, chi ghe mœu vexin.

Così cazze Odoardo, e ghe dà peña,

Solo ro mâ dra sò compagna etærna.

Parlâ vorreivan, ma pœuran appeña

Co'i sospiri spiegá ra dœuggia intærna.

L'un mira l'âtro, e in forma de cadeña,

S'agguantan fin che d'œurio è int'ra lantærna:

A tutti doî in un tempo a se gh'amorta,

Sgœuran re añime unîe dro Çê a ra porta

Pubrica allôa ra famma a son de tromba

Sto fæto, che mette affao de contâro:

Ro son non solo in ro campo rebomba,

Ma capita un espresso a assegurâro.

Cianze ro caxo ogn'un d'esta coromba;

Sdegnaoù Rinardo và per vendicâro,

Ma ghe taggia camin, ghe fa contrasto

Sciù ri œuggi dro Sordan ro grande Adrasto.

Criava Adrasto: T'ho pù conosciûo,

Ti ê giusto a i segni chi vaggo çercando.

Çerneggiaoù ogni scuddo ho per menûo,

Pærso ho ra voxe d'andâte ciamando.

Ro voto fæto œuggio adempî te zûo,

Ra to testa a Maometto consagrando.

Semmo a ra prîa chì dro paragon,

Ti nemigo d'Armidda, e mi campion.

Così ro sfîa, e pœu con botte orrende

Ro ferisce da un pôço, e sciù ro collo.

Comme l'ærmo resiste o no comprende

Ma o ro gœuga in arçon con ciù d'un scrollo

Rinardo a lê ro scianco a segno offende,

Che manco pœu guarîro meistr'Apollo.

Sto colosso, sto Ræ tanto temûo,

Pe un corpo solo cazze lì boccûo.

